
Alsherjar- og menntamálanefnd alþingis 

Athugasemdir Skotfélags Kópavogs við þingskjal 184 - mál 183, Lagafrumvarp um vopn, sprengiefni 
og skotelda.

Það er ástæða til þess að láta þess getið að stjórn Skotfélags Kópavogs fagnar því að heildar 
endurskoðun á skotvopna lögunum er nú til umfjöllunar á alþingi. Við viljum líka vara við þeirri 
umræðu sem tengir skotíþróttafélög á nokkurn hátt við skipulagða glæpastarfsemi og ólöglegan 
innflutning þeirra á skotvopnum, sú starfsemi á ekkert skylt við uppbyggingu skotíþróttafélaga eða

Íþróttafólk og iðkendur sem koma saman og æfa skotfimi hvort sem það er sér til dægrastyttingar 
eða til þess að ná árangri sem afreksfólk í sínum íþróttagreinum á ekki að líða fyrir neikvæða umræðu 
fólks og fjölmiðla sem einkennist í flestum tilfellum af vanþekkingu og fordómum viðkomandi á 
málefnum okkar.

Einnig er vert að geta þess hér í upphafi að slys eru afar fátíð í skotíþróttum vegna þess að við fylgjum 
ströngum öryggisreglum þegar við stundum okkar íþróttir og því er erfitt að sjá hvaða tilgangi það 
þjónar að þrengja enn frekar að okkur og okkar íþróttum, meðal annars með því að útiloka eina af 
þeim greinum sem stunduð er, og er á lista ISSF (Alþjóða Skotíþróttasambandið) og STÍ 
(Skotíþróttasamband Íslands). Við erum upp til hópa heiðarlegt fólk sem eigum það sameiginlegt að 
hafa gaman af skotfimi, þó ekki séu allir sem stundi skotíþróttir að því til þess að vera með í 
keppnum.

Í athugasemdum um 6. grein með frumvarpinu segir:

„Undanþáguheimildirnar eru þó þrengdar frá gildandi löggjöf í Ijósi þess að grunur hefur verið um 
meinta misnotkun á undanþáguákvæði gildandi laga og þá einkum á hálfsjálfvirkum skammbyssum til 
íþróttaiðkunar. Lítið hefur sést til þessara vopna í skotkeppnum og skotæfingasvæðum hér á landi. 
Svo virðist sem þessi skotvopn séu ekki keypt í þeim tilgangi að stunda skotfimi þrátt fyrir að leyfið 
fyrir skotvopninu sé fengið með vísan til skotíþrótta. Þrátt fyrir að þær þrengingar sem lagðar verða 
til í frumvarpi þessu gætu talist íþyngjandi fyrir fámennan hóp manna, þá verður að telja það 
smávægilega hagsmuni þegar litið er til almannahagsmuna. Skotvopn eru hættuleg tæki og 
almenningur hlýtur að mega treysta því að þau skotvopn sem almennt eru hættulegri en önnur 
komist ekki í hendur óvandaðra einstaklinga vegna hagsmuna fámenns hóps."

Það er ljóst að með þessari athugasemd er verið að vísa til umsókna um leyfi fyrir 9mm 
skammbyssum sem hafa hingað til verið leyfðar í keppni með grófri skammbyssu (Center Fire Pistol) 
og jafnframt notaðar bæði í keppnum og til æfinga. Það er krafa okkar að fá að stunda þessa grein 
áfram óhindrað og að hægt sé að endurnýja þær byssur sem notaðar eru í greinina og eins að áfram 
verði hægt að selja þessar byssur á milli manna sem stunda skotfimi og uppfylla skilyrði fyrir D-leyfi.

þeirra starf.

Á alþjóðavísu er greinin Gróf Skammbyssa (Center Fire Pistol) karlagrein og Sport Skammbyssa (Sport 
Pistol) kvennagrein. Í æfingum og keppni með grófri skammbyssu er notast við miðkveikt skot (.32, 
.38 og 9mm), en í sportbyssu er notast við randkveikt skot (.22 LR). Það hlýtur að skjóta skökku við 
að gera skotíþróttamönnum sem eru í miklum meirihluta karlmenn óheimilt eða ógerlegt að stunda 
sína grein á meðan konur fá áfram að stunda sína grein. Á tímum jafnréttis finnst undirrituðum þetta 
vera frekar mikið ójafnrétti.

Af þessum ástæðum mjög mikilvægt að tíundu, fjórtándu og sextándu greinunum verði breitt á þann 
hátt að mönnum sé ekki gert ómögulegt að flytja inn byssur sem sérstaklega eru ætlaðar til æfinga og 
keppni í grófri skammbyssu. Oft eru þetta sömu byssurnar sem um ræðir fyrir þessar tvær greinar 
með skiptihlaupi fyrir bæði .22 LR og .32, þannig verður vandséð hver tilgangurinn er með því að 
banna miðkveikt skot í hálfsjálfvirkar skammbyssur með öllu.

Hér á landi hefur um áraraðir verið keppt í Íslandsmóti í grófri skammbyssu og þessi grein er mikið 
stunduð af félagsmönnum Skotfélags Kópavogs. Þetta er ein fjölmennasta greinin sem keppt er í ár 
hvert í Íslandsmóti og verður mikill missir fyrir félögin ef hún verður tekin út.

Ríkislögreglustjóri hefur þegar þrengt skilgreiningu sína á því hvaða byssur er heimilt að flytja inn til 
keppni í þessari grein og það á að duga til þess að loka fyrir innflutning á öðrum byssum en þeim sem 
henta til þess að skjóta þessa íþróttagrein.

Ég vil lýsa yfir ánægju með að sjá málsgrein 6. í grein 17 í lögunum, þar sem segir að „ Þrátt fyrir 
ákvæði 1. mgr. getur forráðamaður, nákominn ættingi eða venslamaður yngri manns en 20 ára, sem 
sjálfur er minnst 25 ára að aldri og hefur haft skotvopnaleyfi í minnst tvö ár, leyft honum að nota 
skotvopnið til skotæfinga eða veiða, enda sé hann sjálfur viðstaddur, hafi umsjón með notkun 
skotvopnsins, sýni fyllstu aðgæslu og láti skotvopnið ekki úr yfirráðum sínum. „ og tel að hún eigi 
fyllilega rétt á sér.

Það að nákominn ættingi geti leiðbeint um notkun skotvopna er klárlega af hinu góða og ætti bara 
að stuðla að því að þeir sem koma síðar á námskeið til þess að taka byssuleyfi verða betur í stakk 
búnir til þess að takast á við námsefnið þegar að því kemur.

Hér að neðan má sjá þær greinar sem við gerum athugasemdir við:

Athugasemd liður g. 3. gr.

Eftir því sem ég kemst næst hefur skilgreining á caliber í ensku ekkert með lengd eða stærð skothylkis 
að gera, heldur aðeins þvermál kúlunnar.

Hér á landi hefur það hinsvegar orðið almenn málvenja að rugla þessu tvennu saman, það er að segja 
stærð og gerð hylkisins við þvermál kúlunnar og kalla mismunandi cal.

Dæmi: 308 og 30-06 eru tvö mismunandi hylki í sama kalíberi (.30 cal).

Legg til að hluti g. liðar í 3. grein 1. mgr. verði felldur út þar sem segir „og lengd skothylkis eru tiltekin 
í millimetrum".

Athugasemdir 10. gr. 1. mgr.



Hér þarf að bæta við að leyfilegt sé að flytja inn hálfsjálfvirkar skammbyssur fyrir randkveikt og 
miðkveikt skot. Það er ljóst að í reglugerð er hægt að skilgreina nánar hvaða byssur er átt við og þar 
með að takmarka innflutning við Íþróttabyssur.

Í 12. grein, lið f. er kveðið á um að ráðherra sé heimilt að setja í reglugerð nánari ákvæði um vopn 
sem heimilt er að fá undanþágu fyrir. Þannig má ákvarða hvaða byssur er heimilt að flytja til landsins.

Legg til að 1. mgr. hljóði svona: Lögreglustjórinn á höfuðborgarsvæðinu getur, að fenginni umsögn 
ríkislögreglustjóra, enn fremur heimilað innflutning hálfsjálfvirkra skammbyssna fyrir randkveikt og 
miðkveikt skot og hálfsjálfvirkra riffla fyrir randkveikt skot, enda séu slík vopn sérhönnuð að gerð og 
þyngd og sannanlega ætluð til íþróttaiðkunar, svo sem nánar verður kveðið á um í reglugerð.

Athugasemdir 14. gr. 1. mgr.

Hér þarf að bæta við sama texta fyrir miðkveikt skot eins og í grein 10. Ég legg til að hún hljómi 
svona: Bannað er að versla með eða leigja út þá hluti sem greinir í 6. gr. Þó getur lögreglustjórinn á 
höfuðborgarsvæðinu, að fenginni umsögn ríkislögreglustjóra, heimilað verslun með vopn sem getið 
er í 6. gr. ef þau hafa ótvírætt söfnunargildi vegna aldurs og tengsla við sögu landsins.
Lögreglustjórinn á höfuðborgarsvæðinu getur, að fenginni umsögn ríkislögreglustjóra, enn fremur 
heimilað verslun með hálfsjálfvirkar skammbyssur fyrir randkveikt og miðkveikt skot og hálfsjálfvirka 
riffla fyrir randkveikt skot, enda séu slík vopn sérhönnuð að gerð og þyngd og sannanlega ætluð til 
íþróttaiðkunar, svo sem nánar verður kveðið á um í reglugerð.

Athugasemdir 16. gr. 2. mgr.

Hér þarf að bæta við sama texta fyrir miðkveikt skot eins og í grein 10. Ég legg til að hún hljómi 
svona: Enginn má eiga eða fara með þá hluti sem tilgreindir eru í 6. gr. Þó getur lögreglustjórinn á 
höfuðborgarsvæðinu, að fenginni umsögn ríkislögreglustjóra, heimilað meðferð vopna sem getið er í 
6. gr. ef þau hafa ótvírætt söfnunargildi vegna aldurs og tengsla við sögu landsins. Lögreglustjórinn á 
höfuðborgarsvæðinu getur, að fenginni umsögn ríkislögreglustjóra, enn fremur heimilað meðferð 
hálfsjálfvirkra skammbyssna fyrir randkveikt og miðkveikt skot og hálfsjálfvirkra riffla fyrir randkveikt 
skot, enda séu slík vopn sérhönnuð að gerð og þyngd og sannanlega ætluð til íþróttaiðkunar, svo sem 
nánar verður kveðið á um í reglugerð.

Athugasemdir 17. gr. 7. mgr.

Hér má bæta við að einnig sé tilnefndum æfingarstjóra á vegum félagsins heimilt að lána eigin 
skotvopn.

Ástæðan fyrir því að ég set þetta hér inn er sú að mikill áhugi er oft hjá fólki sem er að byrja að æfa 
skotfimi hjá okkur að fá að prófa að skjóta úr grófri skammbyssu.

Að koma upp grófri skammbyssu í eign félagsins og kaupa í hana skot er hins vegar mjög dýrt og oft 
eru þeir félagsmenn sem taka að sér æfingarstjórn tilbúnir að leyfa nýliðum að prufa fáein skot undir 
leiðsögn á meðan fólk er að átta sig á því hvort það vilji fara út í þá fjárfestingu sem þessar byssur 
eru, en það virðist vera óheimilt nema byssan sé eign félagsins.

Þá get ég ekki séð að það skipti neinu máli hvort félagið á byssuna eða sá sem stýrir æfingum fyrir 
hönd félagsins þegar nýliðar koma til þess að prufa á æfingartíma í sal félagsins. Ég legg til að þessi



málsgrein hljómi svona: Heimilt er viðurkenndu skotfélagi, skotveiðifélagi og skotíþróttafélagi að lána 
manni skotvopn í eigu félagsins til þess að æfa skotfimi á svæði félagsins í þeim flokki skotvopna sem 
heimilt er að veita byrjendum leyfi fyrir. Einnig er tilnefndum æfingarstjóra félags heimilt að lána 
eigin skotvopn. Sé viðkomandi ólögráða skal hann hafa leyfi forráðamanns til þessa. Það er auk þess 
skilyrði að viðkomandi noti vopnið undir umsjón félagsmanns sem taki við því að notkun lokinni.

Athugasemdir 19. gr. 1. mgr.

Ég geri athugasemdir við þetta ákvæði og bendi á að séu einstaklingar þrír eða fjórir í heimili og hver 
þeirra getur átt 20 byssur þá er verið að tala um 60 til 80 byssur. Menn sem eiga fleiri en 20 byssur í 
dag munu leitast við að skrá aðra fyrir þeim byssum sem þeir kaupa eftir að þessi takmörkun tekur 
gildi og það verður aðeins til þess að skotvopnaskrá lögreglunar verður röng og ómarkviss.

Hér er betra að veita þeim sem eiga fyrir fleiri byssur en 20 heimild til þess áfram og gera ríkari kröfur 
til þeirra um geymslu skotvopnanna en þeirra sem eiga færri byssur.

Það er fráleitt að kalla þetta vopnabúr, því oft er mikið um gamlar byssur sem hafa safnast saman hjá 
einum aðila t.d. úr dánarbúum og fleira í þeim dúr og hafa aðallega tilfinningarlegt gildi fyrir þann 
sem á þær.

Ég legg til að þessi málsgrein hljómi svona: Að frátöldum þeim sem greinir í 4., 9. og 13. gr. er 
óheimilt að veita þeim sem á fyrir 20 skotvopn eða fleiri leyfi til þess að eignast fleiri skotvopn, nema 
sá aðili sýni fram á það í úttekt að hann standist auknar öryggiskröfur sem nánar er kveðið á um í 
reglugerð. Lögreglustjóri getur þó heimilað einstaklingi eða safni að eignast fleiri skotvopn og 
skotfæri fyrir þau, enda sé um að ræða vopn sem hafa ótvírætt söfnunargildi, svo sem vegna tengsla 
við sögu landsins.

Athugasemdir 23. gr. 2. mgr.

Ákvæði eins og þetta getur bakað ríkinu skaðabótaskildu. Það er með öllu ótækt að gera mönnum 
ókleift að selja frá sér þau vopn sem þeir hafa áður fengið leyfi fyrir og hafa hingað til verið lögleg til 
endursölu hér á landi á milli þeirra aðila sem hafa fyrir þeim leyfi.

Hér er rétt að geta þess að innflytjandi ábyrgist að þau vopn og skotfæri sem flutt eru til landsins 
verði ekki seld úr landi aftur.

Um þetta er gefin yfirlýsing með svokölluðu End User Undertaking þegar skotvopn/skotfæri eru keypt 
af erlendum byssu- og skotaframleiðendum.

Ég legg til eins og fleiri að þessi málsgrein verði felld úr lagafrumvarpinu.

Athugasemdir 23. gr. 6. mgr.

Þetta ákvæði er mikil framför frá núverandi lögum þar sem hljóðdeyfar eru með öllu bannaðir. Í 
sumum af nágranalöndum okkar er orðið skylda við veiðar að vera með hljóðdeyfir.

Til þess að vernda heyrn bæði þeirra sem veiða og skjóta á skotsvæðum, á að leyfa hljóðdeyfa á riffla 
gegn því að þeir verði skráðir í skotvopnaskírteini á þá byssu sem þeir verða notaðir.



Virkni hljóðdeyfa nær í besta falli að deyfa hljóð úr byssum um 20 -  30 dB. Flestir ef ekki allir rifflar í 
stærri caliberum framkalla hávaða yfir 150 dB. Svo það er mikið hagsmunamál bæði fyrir þá sem 
skjóta á skotsvæðum og þá sem stunda veiðar að þetta verði leyft.

Legg til að málsgreinin hljómi svona: Heimilt er að sækja um leyfi fyrir hljóðdeyfir gegn því að hann 
sé skráður í skotvopnaskírteini. Eingöngu er heimilt að veita leyfi fyrir hljóðdeyfi á stærri riffla sem 
nota miðkveikt skot. Þó er óheimilt að nota hljóðdeyfi ef skot hefur verið hlaðið niður þannig að hraði 
skots fari undir hljóðhraða. Að því leyti sem það samrýmist friðunar- og veiðilöggjöf getur 
lögreglustjóri, ef nauðsyn ber til, veitt undanþágu frá banni til að nota hljóðdeyfi á öll vopn til þeirra 
sem nota skotvopn vegna atvinnu sinnar, svo sem við eyðingu vargs eða meindýra í þéttbýli.

Fyrir hönd Skotfélags Kópavogs
Stefán Eggert Jónsson 
Formaður SFK


